
AN – Suliap normua: 2025 - 15495 

Inatsisartut Suleriaasianni § 33 naapertorlugu matumuuna Naalakkersuisut aalajangiiffissatut 

siunnersuut tulliuttoq saqqummiuppaat. 

 
Naalagaaffiit Peqatigiit Sorsutsaaliuisutut ataatsimiittartuisa aalajangersaaneri 

malillugit, pinerliiniarnernut aningaasalersuinerit aamma Koreap Avannarliup (DPRK-

p) atomimut programmiliaat pillugu inunnut, eqimattakkuutaanut, 

immikkoortortaqarfinnut aamma sullissivinnut aningaasaqarnermut tunngasut 

ilaannut killiliisumik iliuuseqarnerit pillugit Kalaallit Nunaannut peqqussummut 

Namminersorlutik Oqartussat ilanngunnerat pillugu Inatsisartunut 

aalajangiiffigisassatut siunnersuut 

(Aningaasaqarnermut Akileraartarnermullu Naalakkersuisoq) 

 

Tunngavilersuut 

Aalajangiinissamut siunnersuut Naalagaaffiit Peqatigiit isumannaallisaanermut ataatsimiititaliaata 

aalajangersagaasa Kalaallit Nunaanni atortussanngortinneqarnissaannut tunngavoq.  

 

Naalagaaffiit Peqatigiit pinerliiniartunik aningaasalersuinermik sakkussianillu annertuumik 

aseruisinnaasunik siaruarterinermik aningaasaqarnikkut pillaatissiissutaanik nunat piginnaanerat 

pillugu Naalagaaffiit Peqatigiit isumannaallisaanermut ataatsimiititaliaata aningaasaqarnikkut 

pillaatissiissutaanik atortuulersitsinermut tunngavoq.  

 

Kalaallit Nunaata nunat tamat akornanni isumaqatigiissutit nunallu tamat akornanni malittarisassat 

allat, sukkulluunniit naalagaaffimmut pituttuisunut malinnittussaanera, Kalaallit Nunaanni 

Namminersorneq pillugu inatsimmi kapitali 4-mi allassimavoq. Pillaatissiissutinik 

ingerlatsisussaanermut nunat tamat akornanni pisussaaffiit Kunngeqarfik Danmarkimut tamarmut 

atuupput, tassani Kalaallit Nunaat ilanngullugu. Pillaatissiissutit EU-mi peqqussutit aqqutigalugit 

danskit inatsisaanni atortussanngortinneqaraangata, peqqussut taanna Kalaallit Nunaannut atuunneq 

ajorpoq, Kalaallimmi Nunaat EU-mut ilaasortaanngimmat. 

 

Aalajangersakkanik atortussanngortitsinerni aalajangersakkani aningaasaqarnikkut pillaatit kisimik 

Kalaallit Nunaanni atortussanngortinneqartarput. Pillaatit Financial Action Forcep (FATF) 

innersuussutaanut 6-mut 7-imullu, pinerlunnianik aningaasalersuinernik sakkussianillu annertuumik 

aseruisinnaasunik siaruarterinermut tunngasunut attuumassuteqarput. 

 

Kalaallit Nunaat Naalagaaffiit Peqatigiit aalajangersagaannut taakkununnga malinnittariaqartoq, 

taamaammallu peqqussutip Kalaallit Nunaannut atortussanngortinneqarnissaa pisariaqarlunilu 

naapertuuttoq, Naalakkersuisut nalilerpaat. 

 

Kalaallit Nunaannut atortussanngortitsinngitsoorneq Naalagaaffeqatigiit nunat tamat akornanni 

pisussaffimminnik tamakkiisumik naammassinnissinnaannginnerannik pilersitsisinnaavoq. Kalaallit 

Nunaata nunarsuarmioqataasutut nunat tamat akornanni pisussaaffimmik naammassinninnissaa 

Naalakkersuisut pingaartutut isigaat. 

 

FATF-kkut immikkoortumi naalagaaffiit nunat tamat akornanni pisussaaffimminnik isumaginninnerat 

alaatsinaanneqarpoq. Kalaallit Nunaanni atortussanngortitsinnginneq FATF-ip ataani 



Naalagaaffeqatigiinnut ataatsimut naliliinermik sanngiillisitsisinnaavoq, taamaalillunilu Kalaallit 

Nunaata Danmarkillu nunat tamat akornanni aningaasaqarnikkut tusaamaneqarnerannik sunniilluni. 

 

Aalajangersaanerit attuumassuteqartut tassaapput: UNSCR 1267, UNSCR 1988 aamma 1989, UNSCR 

2253, UNSCR 1373, UNSCR 1718, UNSCR 1874, UNSCR 2087 aamma 2094, UNSCR 2270 aamma 

2321, UNSCR 2371, 2375 aamma 2397. Aalajangersakkani ilaatigut nunarsuarmi eqqissinerup 

isumannaatsuunerullu piuinnartinneqarnissaa pillugu naalagaaffinnut, suliniaqatigiiffinnut 

inunnulluunniit  aningaasaqarnikkut pillaatit ilaatinneqarput.  

 

Pisortanut aningaasaqarnikkut kinguneqaatit  

Peqqussummik atortussanngortitsineq Kalaallit Nunaanni Namminersorlutik Oqartussanut 

kommuninulluunniit aningaasaqarnikkut kinguneqaateqassangatinneqanngilaq.  

 

Namminersorlutik inuussutissarsiortunut il.il. aningaasaqarnikkut allaffissornikkullu 

kinguneqaatit  

Peqqussummik atortussanngortitsineq nunatsinni namminersorlutik inuussutissarsiortunut 

annertuumik aningaasaqarnikkut allaffissornikkullu kinguneqaateqassangatinneqanngilaq. 

 

Tusarniaaneq 

Kunngip peqqussutaanut missingiut aalajangersakkallu 26. januar 2026-mit 20. februar 2026-mut 

tamanut tusarniaassutigineqarput. Ukunannga tusarniaanermut akissuteqartoqarpoq: Peqqissutsimut 

Inunnullu innarluutilinnut Naalakkersuisoqarfik, Ineqarnermut, Attaveqarnermut Isorliunerusunullu 

Naalakkersuisoqarfik, Inuussutissarsiornermut, Aatsitassanut, Nukissiuutinut, Inatsisit 

atuutsinneqarnerannut Naligiissitaanermullu Naalakkersuisoqarfik, Ilinniartitaanermut, Kulturimut, 

timersornermut Ilageeqarnermullu Naalakkersuisoqarfik, Akileraartarnermut Aqutsisoqarfik, 

Nukissiorfiit, SIK kiisalu Føroya Banki. Tusarniaanermut oqaatigisassaqartoqanngilaq. 

 

Ilanngussat  

1. Naalagaaffiit Peqatigiit Sorsutsaaliuisutut ataatsimiittartuisa aalajangersaaneri 

malillugit, pinerliiniarnernut aningaasalersuinerit aamma Koreap Avannarliup 

(DPRK-p) atomimut programmiliaat pillugu inunnut, eqimattakkuutaanut, 

immikkoortortaqarfinnut aamma sullissivinnut aningaasaqarnermut tunngasut 

ilaannut killiliisumik iliuuseqarnerit pillugit Kalaallit Nunaannut 

peqqussutissamut missingiut 

2. Peqqussummut missingiutip naalisarnera  

3. Naalagaaffiit Peqatigiit aalajangersagaat (Atortussiat taamaallaat kalaallisut tuluttullu 

allassimasut pigineqarput) 

 


